
Għal sena oħra huwa ta’ pjaċir għalija li qiegħed 
ningħata din l-opportunità biex naqsam kelmtejn 
magħkom fl-okkażjoni tal-festa ta’ Marija Bambina. 
L-ewwel u qabel kollox ma nistax ma nibdix billi 
nirringrazzja lill-Għaqda Mużikali Imperial li 
taħdem b’tant dedikazzjoni s-sena kollha biex il-
festa tagħna tkun tista’ tibqa’ tgħolli l-livell minn 
sena għall-oħra.

Eżempju wieħed tal-impenn tagħha f’dawn 
l-aħħar snin huwa x-xogħol li sar u li għadu għaddej 
fil-każin li ma jitgawdiex biss mill-membri, iżda 
mill-komunità kollha li żżur il-post.

Il-festi għalina l-Maltin huma bla dubju parti 
essenzjali mill-kultura u l-identità tagħna u 
jgħaqqdu tant nies li ġejjin minn aspetti differenti 
tal-ħajja, inklużi persuni li jagħżlu li jiġu jgħixu u 
jibnu familja f’pajjiżna. Dawn il-festi huma riżultat 
tal-ħidma, is-sagrifiċċji, l-impenn u d-dedikazzjoni 
tal-membri involuti, anke b’sapport kontinwu mill-
qraba tagħhom li minkejja kull sfida, minħabba 

l-ammont ta’ ħin meħtieġ 
minnhom, jaraw kif 
jintlaħaq bilanċ sostenibbli.

L-Għaqda Mużikali 
Imperial dejjem ikkollaborat 
ma’ għaqdiet oħrajn 
Melliħin, mal-Arċipriet, 
mal-Kunsill Lokali u dawk kollha li l-għan aħħari 
tagħhom huwa li l-festa tal-Mellieħa tkompli tkun 
waħda mill-isbaħ.

Min-naħa tiegħi, inħares ’il quddiem biex kif 
nagħmel kull sena, niġi u ngawdi mal-familja, ħbieb 
u magħkom din il-festa tant għal qalbna.

Nieħu din l-okkażjoni biex nirringrazzja lill-
President tal-Għaqda, is-Sur Josef Borg, lill-
membri kollha tal-Għaqda Mużikali Imperial u lil 
qrabathom tal-kontribut tant siewi tagħhom.

F’ismi u f’isem familti nawgura lill-Melliħin 
kollha l-festa t-tajba.

Messaġġ mill-Ministru 
għall-Ġustizzja u r-Riforma  
tas-Settur tal-Kostruzzjoni

